
 
 
 
Һорауҙарға яуап бирер алдынан инструкцияны иғтибар менəн уҡып сығығыҙ. 
Башҡорт теле буйынса Аҡмулла олимпиадаһының был турында текст буйынса эш 

тəҡдим ителə. Бирелгəн тексты иғтибар менəн уҡып сыҡҡандан һуң 20 һорауға яуап 
бирергə кəрəк буласаҡ, улар өс өлөшкə бүленə. 1-се (А) өлөшөндə һайланма яуаптар менəн 
тест тəҡдим ителə. Был теста 10 һорау, һəр һорауға 4 төрлө яуап килтерелə, шул яуаптар 
араһынан 1 дөрөҫ вариантты һайлап, һеҙ яуаптар бланкыһында ошо эшкə тəғəйен 
шаҡмаҡтарҙа тамға  ҡуйырға тейеш булаһығыҙ.  

2-се (В) өлөшөндə 6 эш бирелə. Һорауҙары менəн яуаптары ярашҡан варианттарҙы 
һандар һəм хəрефтəр тəртибендə бирергə кəрəк була. 

3-сө (C) өлөшөндə һорауҙарға ҡыҫҡа ғына яуаптар бирергə кəрəк буласаҡ, был 
яуаптар һүҙҙəрҙəн йəки һүҙбəйлəнештəрҙəн тороуы мөмкин, яуабығыҙ 17 знактан 
артмаһын.  

Принтерҙан сығарып алған яуаптар бланкыһында үҙегеҙ тураһында мəғлүмəтте, 
һорауҙарға яуаптарҙы тултырғандан һуң, был бланкыны сканер аша үткəреп (бик 
булмағанда фотоға төшөрөп), электрон вариантын сайтҡа элергə тейеш булаһығыҙ. 
Сканкопияғыҙ (фотокопияғыҙ) бик асыҡ, таҙа һəм уҡымлы булһын. Уңыштар һеҙгə! 

 
Текст 

(1)Ауылыбыҙҙың осонда түңəрəк кенə бер аҡлан бар. (2)Яҙ етеү менəн, аҡлан өҫтөн 
хəтфəлəй йəшел үлəн ҡаплай, тəүге сəскəлəр күҙҙəрен аса.  

(3)Элегерəк уртала аҡ ҡайын үҫə ине. (4)Ер йəшəргəс, ул аҡланды йəмлəп, нəфис 
япраҡтарын ярып, селтəр шəлен иңенə һалып, тағы ла матурыраҡ булып, ғорурланып 
ултыра торғайны, лəкин быйыл яҙын аҡ ҡайын өндəшмəй генə, моңһоуланып тора бирҙе, 
сөнки уҙған йəйҙə тыйнаҡһыҙ  малайҙар уның ботаҡтарын һындырҙылар, бысаҡ менəн 
уңалмаҫ йəрəхəттəр яһап, тəмле  һыуын ағыҙып эстелəр. (5)Ул ғына етмəгəн, шашҡан 
малайҙар ҡайынға ут төртөп киткəндəр...  

(6)Ерҙə тағы яҙ шаулай. (7)Елбер-елбер килеп, аллы-гөллө матур күбəлəктəр оса, 
турғайҙар яңы тыуған көнгə ҡыуанышып матур йырҙарын һуҙа. (8)Тик ҡайын ғына һаман 
терелмəй. (9)Тирə-яғындағы көйгəн үлəндəр ҙə баш ҡалҡыта алманы. (10)Үҙен маҡтап 
йырлаған ҡоштар ҙа, күлəгəһендə ял итергə яратҡан кешелəр ҙə ҡабаттан күренмəне. 
(11)Аҡ ҡайын бер меҫкен хəлендə тороп ҡалды. (12)Эй, аҡ ҡайын! (13)Яҙын иртəлəрҙə 
һаман да үҙеңдең йəшел, гүзəл сағыңдың кире ҡайтырына ышанаһың, өмөтлəнəһең. 

(14)Тəбиғəттең бер генə биҙəге юғалһа ла, донъябыҙҙың бер мөйөшө кителгəн 
һымаҡ тойола. (15)Эй,[1] кешелəр,[2] һаҡлайыҡсы тыуған еребеҙҙе,[3] тəбиғəтебеҙҙе,[4] 

илатмайыҡ аҡ ҡайынды! (16)Улар беҙҙəн мəрхəмəтле ярҙам көтə.  
(“Аманат” журналы) 

 
1-се өлөш 

Был өлөштə 10 һорау, һəр һорауға 4 төрлө яуап килтерелə, шул яуаптар араһынан бер 
генə дөрөҫ вариантты һайлағыҙ 
 
А1 1-се һөйлəмдə хəбəр ниндəй һүҙ төркөмөнəн килгəн: 
 1. Ҡылым 

2. Исем 
3. Атама һөйлəм 
4. Модаль һүҙ 

   
А2 1-се һөйлəмдəге ауылыбыҙҙың һүҙе ҡайһы юлда ялғауҙарға дөрөҫ бүленгəн: 
 1. Ауыл-ы-быҙ-ҙы-ң 

2. Ауыл-ы-быҙ-ҙың 
3. Ауыл-ыбыҙ-ҙың 
4. Ауыл-ыбыҙ-ҙы-ң 

   



А3 2-се һөйлəмдə ниндəй һүрəтлəү саралары ҡулланылған 
 1. Сағыштырыу, метонимия 

2. Метонимия, йəнлəндереү 
3. Метонимия, метафора 
4. Сағыштырыу, йəнлəндереү 

  
А4 4-се һөйлəм нисə ябай һөйлəмдəн тора? 
 1. 2 ябай һөйлəм 

2. 3 ябай һөйлəм 
3. 4 ябай һөйлəм 
4. 5 ябай һөйлəм 

   
А5 13-сө һөйлəмдə исемлəшкəн сифат ҡылымды табып, ялғауҙарын билдəлəгеҙ 
 1. Йүнəлеш, килеш ялғауҙары 

2. Заман, эйəлек заты, килеш 
ялғауҙары 

3. Заман, йүнəлеш, килеш ялғауҙары 
4. Йүнəлеш, эйəлек заты, килеш 

ялғауҙары 
   
А6 3-сө һөйлəмдə хəбəр ниндəй заманда тора? 
 1. Билдəле үткəн заман 

2. Билдəһеҙ үткəн заман  
3. Хəҙерге заман 
4. Тамамланмаған үткəн заман 

   
А7 12-се һөйлəмдə  ымлыҡ ниндəй мəғəнə белдерə? 
 1. Өндəшеү 

2. Саҡырыу 
3. Һоҡланыу 
4. Ҡыҙғаныу 

   
А8 15-се һөйлəмдə ымлыҡ ниндəй мəғəнə белдерə? 
 1. Өндəшеү 

2. Үкенеү 
3. Һоҡланыу 
4. Ҡыҙғаныу 

   
А9 13-сө һөйлəмдең төрөн билдəлəгеҙ 
 1. Эйəртеүле ҡушма һөйлəм 

2. Ябай билдəле эйəле һөйлəм 
3. Ябай билдəһеҙ эйəле һөйлəм 
4. Ябай эйəһеҙ һөйлəм 

   
А10 2-се һөйлəмдə эйəрсəн һөйлəмдең төрөн билдəлəгеҙ 
 1. Сəбəп эйəрсəн һөйлəм 

2. Шарт эйəрсəн һөйлəм 
3. Ваҡыт эйəрсəн һөйлəм 
4. Теҙмə ҡушма һөйлəм  

 
 

2-се өлөш 
 Был өлөштə 6 эш бирелə. Һорауҙары менəн яуаптары ярашҡан варианттарҙы һандар һəм 
хəрефтəр тəртибендə бирегеҙ 
 

В1 14-се, 15-се һөйлəмдəрҙə ҡылымдар ниндəй һөйкəлештə тора?  
 1 юғалһа А Хəбəр һөйкəлеше 
 2 тойола Б Бойороҡ һөйкəлеше 
 3 һаҡлайыҡсы В Шарт һөйкəлеше 
 4 илатмайыҡ Г Телəк һөйкəлеше 
     
В2 4-се һөйлəмгə ярашлы һүҙбəйлəнештəр төҙөгөҙ 
 1 быйыл А өндəшмəй генə 
 2 яҙын Б тора бирҙе 
 3 аҡ ҡайын В моңһоуланып 
 4 өндəшмəй генə Г аҡ ҡайын 
    

 
 



В3 4-се һөйлəмдə бирелгəн ярҙамсы һүҙҙəрҙе билдəлəгеҙ 
 1 ла А теркəүес 
 2 тағы Б бəйлəүес 
 3 генə В киҫəксə 
 4 менəн Г ярҙамсы һүҙ түгел 
     
В4 4-се һөйлəмдə бирелгəн теркəүестəрҙең төрҙəрен билдəлəгеҙ 
 1 ла  А теркəүес түгел 
 2 лəкин Б сəбəп теркəүесе 
 3 сөнки В ҡаршы ҡуйыу теркəүесе 
 4 менəн Г йыйыу теркəүесе 
     
В5 15-се һөйлəмдə өтөрҙəрҙең ҡуйылышын аңлатығыҙ 
 1 [1] А Өндəш һүҙ өтөр менəн айырыла 
 2 [2] Б Ымлыҡтар өтөр менəн айырыла 
 3 [3] В Тиң киҫəктəр өтөр менəн айырыла 
 4 [4] Г Ябай һөйлəмдəр өтөр менəн айырыла 
     
В6 Текста ҡулланылған сифаттарҙы синоним төрҙəре менəн тап килтерегеҙ 
 1 нəфис А миһырбанлы, шəфҡəтле 
 2 тыйнаҡһыҙ Б бахыр, ҡыҙғаныс 
 3 меҫкен В матур, сибəр 
 4 мəрхəмəтле Г тəрбиəһеҙ, тотанаҡһыҙ 

 
3-сө өлөш 

Һорауҙарҙы уҡығыҙ һəм яуаптар бланкыһында ошо эшкə тəғəйен шаҡмаҡтарҙа 
өлгөгə ярашлы яуаптарын яҙығыҙ. Яуаптарығыҙ һүҙҙəрҙəн йəки һүҙбəйлəнештəрҙəн 
тороуы мөмкин, яуабығыҙ 17 знактан артмаһын  

 
С1 Текста ниндəй проблема күтəрелə? 
С2 Текста малайҙарҙың ниндəй сифаттары тасуирлана? 
С3 Донъяның бер мөйөшө кителгəн (14-се һөйлəм) фразеологик берəмеге ниндəй 

мəғəнə белдерə? 
С4 Елбер-елбер (7-се һөйлəм) ниндəй һүҙ төркөмөнə ҡарай? 

 
 
 
 
 
 
 
 
 
 
 
 
 
 
 
 
 
 



 
 
 
 
 
 
 


